
 Seluruh Timur Tengah nama Universiti Fouad adalah

terkenal dan masyhur. Namanya dikenal di Eropah dan di Amerika

juga. Universiti Fouad ini ialah seutama-utana universiti

yang tertubuh di dalam tawarikh Mesir baharu; tiap-tiap tahun

beribu-ribu penuntut yang kemudiannya menjadi ahli-ahli fikiran dan

pengetahuan tinggi yang terkemuka yang keluar dari sana daripada

berbagai-bagai cawangan ilmu – doktor, undang-undang, sains jurutera, 

persuratan, perniagaan, tanaman, tawarikh, falsafah dan politik.

 Universiti Fouad masa ini mengandungi sembilan buah

kolej yang terbesar untuk melaksanakan cawangan-cawangan pelajaran

tadi dan selain dari itu ada lagi tiga buah sekolah 

tinggi yang bernaung di bawah pentadbirannya. Tiap-tiap kolej

tersebut mempunyai kutub khanah-kutub khanah khas bagi penuntut-penuntutnya 

di sisi sebuah kutub khanah umum yang terbesar sekali di dalamnya

buku-buku dan kitab-kitabnya kurang dari setengah million

buah di dalam berbagai-bagai jenis pengetahuan.

 Penuntut-penuntutnya hari ini tidak kurang daripada 18,000 

orang di antaranya 1269 orang perempuan. Guru-guru dan

mahagurunya lebih daripada 1200 orang yang terdiri daripada ahli-ahli

pendidik terkenal.

 Tujuan asal bagi Universiti Fouad ini ialah

mengeluarkan belia-belia dan gadis-gadis yang berpengetahuan tinggi, sihat 

akal fikiran dan jasmaninya mempunyai adat sopan yang baik

bagi membentuk suatu masyarakat yang bertanggungjawab untuk

mengarahkan bahtera tanah air kepada kebebasan dan ketinggian

budi pekerti yang sesuai dengan taraf umat dunia

yang terkemuka hari ini.

 Oleh memandang bahawa universiti itu masih tak dapat

 Pada 27 Disember 1950 Universiti Fouad yang masyhur di Mesir itu telah merayakan jubli peraknya dengan meriah

dan gembira. Sambutan itu telah dihadiri oleh ahli-ahli pengetahuan dan pendeta-pendeta dari 33 buah universiti

di dunia ini iaitu dari Brussels, Jakarta, Rio de Janeiro, Copenhagen, Granada, Cambridge, Oxford,

Madrid, Daejeon, Istanbul dan lain-lainnya. Di sini molek rasanya untuk pengetahuan umum disiarkan siaran Badan

Persuratan Persekutuan Putera Semenanjung Mesir oleh al-Adib “Hasan Idris” tentang universiti itu.

menampakkan penuntut-penuntut yang terlalu baik tiap-tiap tahun yang berhajat

kepada memasuki universiti itu maka dengannya timbullah

lagi tiga buah universiti baharu iaitu Universiti 

Farouk di Iskandariah, Universiti Ibrahim di Kaherah, dan 

Universiti Muhammad Ali di Isud.

 Pada 25 Disember 1950 Universiti Fouad ini telah

genap berusia 25 tahun semenjak dirasmikan dan diaku

oleh kerajaan Mesir sebagai sebuah universiti kerajaan.

Kerana sambutan itu universiti ini telah merayakan jubli

peraknya selama seminggu sehingga 4 Januari 1951. Jemputan-jemputan

ke merata-rata dunia telah dikeluarkan dan ramai kunjungan

dari luar negeri yang datang meraikan.

Setengah kurun dahulu

 Pada permulaan kurun yang kedua umumnya rakyat Mesir

telah mulai sedar bahawa dirinya terikat dan kakitangannya

telah terbelenggu. Keadaan keinsafan ini adalah sebagaimana

adatnya telah menaikkan semangat kebangsaan dan cemburu kepada

watan dan bangsa dan dari semenjak itu mulailah

semangat-semangat itu berkobar-kobar dan membumbung dengan tingginya

di dalam dada masing-masing bahkan sampai meluap dengan sepanas-panasnya

di sisi penganjur-penganjur dan pemimpin-pemimpin rakyat. Rakyat pada masa

itu kebanyakkannya sedang d idalam gelap gelita kejahilan dan

buta huruf maka cita-cita yang mulia ini telah diusahakan

kerana itu telah tiba masanya mustahak mendirikan sekolah

tinggi bagi memberi peluang kepada belia-belia dan gadis-gadisnya

belajar. Pada masa itu hendak melanjutkan pelajaran

ke luar negeri sangat payah dan sukar dikecualikan bagi

anak-anak orang hartawan dan kaya raya.

 Dengan kerana itu suatu persidangan telah diadakan 

pada 12 Oktober 1906 dibawah anjuran seorang penganjur

Mesir yang terkenal iaitu Saad Zaglol Basya yang telah diadakan

rumahnya sendiri. Di dalam persidangan inilah dibentuk

suatu jawatankuasa kerana mengumpul derma dan bantuan-bantuan

serta mengurus maksud dan tujuan yang mustahak dijalankan

bagi mendirikan universiti itu. Kerana ini memang 

tujuan-tujuan yang dihajat oleh rakyat maka rancangan itu telah

disambut oleh umat Mesir dengan gembira dan kerananya

derma-derma pun mencurah-curah tiba. Akhirnya pada tahun 1906

universiti itupun telah ditubuhkan dengan nama al-Jamaah al-Misriyyaah

dan al-Amir Fouad (yang kemudiannya menjadi raja Mesir pada 

tahun 1917) menjadi penaungnya tetapi sungguhpun

begitu universiti itu adalah universiti rakyat.

 Derma bantuan kerananya itu semakin bertambah-tambah banyak

sehingga Tuan Puteri Fatimah adinda al-Malik Fouad telah

menderma barang-barang kemasnya yang harganya tidak kurang daripada

26,000 pound dan 661 ekar tanahnya untuk universiti Mesir

itu. Sungguhpun beberapa halangan-halangan masih juga berlaku

tetapi akhirnya pada tahun 1925 Mesir telah merdeka dan dengan

kemerdekaan itu bermakna pula kemerdekaan universiti

itu yang kemudiannya kerajaan Mesir telah menjadikannya berjalan 

terus di bawah rakyat kerajaan dengan memberi bantuan yang penuh

bagi menjayakannya. Semenjak daripada itulah universiti 

itu telah menjadi universiti rasmi dan di dalam bulan 

Disember yang lalu genaplah umurnya 25 tahun lalu dirayakan

hari jublinya dengan perayaan yang besar dan gembira.

 Sehingga tahun 1940 nama universiti itu ialah

Universiti Mesir tetapi kemudian daripada itu namanya

ditukar dengan nama Universiti Fouad ialah bagi mengenang 

dan mengingati tenaga dan usaha yang besar yang telah diberi

oleh al-Malik Fouad al-Awal, Raja Mesir, yang banyak jasanya

kepada universiti itu semenjak daripada mula ditubuhkan.

(sambungan pada muka 27)

Puteri Fatimah yang dermawan.

Inilah dia barang kemas Puteri Fatimah yang telah

didermakannya untuk universiti ini – kalung

daripada permata zamrud yang bertatah dengan berlian.

Sebatang pin berlian derma Puteri Fatimah dan gambar di bawah

seutas rantai tangan berlian derma tuan puteri itu juga.

 (Jasa al-Malik Fouad dan adindanya Tuan Puteri Fatimah 

dikenang dan dijunjung tinggi sekalipun mereka telah

tiada lagi. Kita di Semenanjung Tanah Melayu ini telah dahaga

kepada sebuah kolej Islam dan suatu jawatankuasa

kerananya telah pun ditubuhkan. Tetapi hingga hari ini

keadaannya hidup segan, mati tak mahu. Bantuan-bantuan sangatlah

lemah dan usaha-usaha untuk mendapatkan derma-derma itu boleh

dikata hampir-hampir mengecewakan.

 Kita ada mempunyai sembilan raja dan sembilan

permaisuri. Rakyat jelata Melayu boleh dikatakan miskin.

Tetapi sungguhpun demikian kalau pengorbanan diadakan oleh

pihak raja-raja sudah tentu insya-Allah kita akan

mendapat buahnya dan rakyat tentu lebih bergembira.

Rumahnya telah ada dan telah siap daripada wakaf Almarhum

Sultan Atiqullah Selangor tetapi alat-alatnya belum mencukupi

oleh yang demikian contohilah pengorbanan yang bersama-sama di dalam

riwayat Universiti Fouad al-Awal ini iaitu pengorbanan

bersama di antara rakyat dengan rajanya. Getah telah naik harga

dan kemewahan sebahagian tempat telah pun ada maka tidakkah

ada pengorbanan kerananya? Jawabnya terpulang kepada keinsafan

masing-masing. F. K.)

Rabiul Akhir selamat bertolak

 Jamadil Awal mengganti pulak

Demikian menurut perjalanan falak

 Peredaran alam pusingan olak.

Perginya “masa” balik tak mahu

 Bukan seperti sampan perahu

Akal yang sempurna sedar dan tahu

 Kewajipan tanggungan beban di bahu.

Tiga kewajipan tiap-tiap manusia

 Kepada Allah Tuhan yang kaya

Kepada makhluk hina dan mulia

 Demikian kepada dirinya dia.

Pertama kewajipan kepada Allah

 Kelak disoal benar dan salah

Mahkamah akhirat tak dapat berolah

 Sendiri buat sendiri jawablah

Di hadapan kadi Rabbi Rabbana

 Harta dan anak tak dapat diguna

Sesal pun tidak ada makna

 Kerana lalai di dunia fana.

Di dunia fana lupakan bekal

 Untuk akhirat negeri yang kekal

Di sana tak laku dalih dan sangkal

 Melainkan amal ibadah yang pukal.

Kedua kewajipan kepada makhluk

 Adab perangai biarlah elok

Jangan sebarang-sebarang dijolok

 Menurut tamak memenuhkan tembolok.

Hidupan kita akan bercampur

 Masa di darat masa di lumpur

Terkadang-kadang bersahabat terkadang bertempur

 Jangan hendak gopoh menggelupur.

Hidup di dunia berbagai campuran

 Bukan sahaja kepada hiburan

Tapi yang benci menyalah aturan

 Semuanya hendak ambil fikiran

Fikir dan timbang tolok dan padan

 Mana yang baik ambil tauladan

Apa yang jahat buat sempadan

 Dunia akhirat tidaklah rodan.

Ketiga kewajipan kepadanya diri

 Makanan akal ilmulah dicari

Pengetahuan elok segeralah beri

 Sifatnya hamba kadarlah diri.

Demikian perut lapar nak makan

 Cara yang halal isi penuhkan

Jangan yang haram yang bukan-bukan

 Di situlah kelak punca kerosakkan

Tubuh badan juga demikian

 Hendakkan ubat hendakkan pakaian

Sejuk panas hendak dilayan

 Supaya terlepas sakit meroyan

Tujuh “ri” menjaga diri

 Menurut curam jangan berlari

Merapat hutan jaga duri

 Menyeluk lubang jaga jari.

Hak orang jangan curi

 Salah orang jangan cari

Baik kenal hal sendiri

 Jika ada segera beri.

Demikianlah hidup kewajipannya tiga

 Kepada Allah, makhluk, dirinya juga

Di situlah tilik selidik dan jaga

 Yang mana jalan! Ke neraka ke syurga.

(oleh Penulis Budiman)

Jamadil Awal
----------✳-----------✳-----------

Contoh Kepada Malaya

(sambungan daripada muka 26)


